
K
OMDU sæl og
blessuð!“ Hand-
takið er þétt og
innilegt. Blikið í
augunum lýsir
lífsgleði og bar-
áttuþreki. Mar-
grét Árnadóttir

hefur frá blautu barnsbeini tekið
hverri áskoruninni á fætur annarri
með brosi á vör og er ekki af baki
dottinn þótt komin sé á 75. aldursár
– rekur eigið hönnunarfyrirtæki með
ullarfatnað undir merkinu M-design,
vinnur að góðgerðarmálum og nýtur
lífsins fram í fingurgóma.

Eftir að hafa rakið ættir blaða-
mannsins er komið að Margréti að
segja frá sínum uppvexti. „Ætli sé
ekki best að ég byrji alveg á bláupp-
hafinu,“ segir hún sposk á svip. „Ég
er yngst fjögurra barna Guðrúnar
Þorvarðardóttur frá Keflavík og
Árna Vilhjálmssonar sjávarútvegs-
bónda frá Hánefsstöðum við Seyð-
isfjörð. Fyrst eignuðst þau Vilhjálm,
lögmann, næst Þorvarð heitinn, at-
hafnamann, síðan Tómas, fyrrver-
andi seðlabankastjóra og loks rak ég
lestina fimm árum eftir að Tommi
fæddist. Ég er fædd í hávaðaroki, 10
vindstigum, hinn 1. október árið
1928. Ætli veðurfarið hafi ekki gefið
ágæta vísbendingu um framhaldið!“

Æskuárin samfelldur draumur

Fjölskyldan bjó lengst af á bænum
Háeyri á Hánefsstaðajörðinni en
fluttist síðar inn í bæinn á Seyðis-
firði. „Í minningunni voru æskuárin
samfelldur draumur,“ rifjar Margrét
upp. „Foreldrar mínir og bræður
voru mér eftirlát þó að strákarnir
hafi stundum strítt mér – sérstak-
lega Tommi. Við vorum öll á fullu í
íþróttum. Stundum segist ég hafa
fæðst með bolta í höndunum. Mig
munaði heldur ekki um að ganga í
klukkutíma hvora leið á handbolta-
æfingar í bæinn í tvö sumur áður en
við fluttum í bæinn. Við vorum ekki
óvön líkamlegu erfiði á Háeyri. Sex
til sjö ára gömul fór ég að reka kýrn-
ar fyrir pabba. Lítið þurfti til að
ímyndunaraflið færi á flug, kýrnar
yrðu að hestum, Hánefsstaðafjallið,
Strandatindar og Flanni að höll. Ég

talaði látlaust við sjálfa mig – spann
upp heilu ævintýraheimana. Raun-
veruleikinn var heldur ekkert
óspennandi. Ég upplifði hvert tækni-
undrið á fætur öðru í æsku, t.d. man
ég eftir því þegar bæði útvarpið og
síminn komu í sveitina. Símanúmerið
hjá okkur var að mig minnir, ein
stutt, ein löng, ein stutt.

Við gengum í barnaskóla á Há-
nefsstaðaeyri. Ég var alltaf næst-
hæst – næst á eftir Betu vinkonu,“
segir Margrét og hlær. „Eftir barna-
skólann var ég á Eiðum í tvo vetur
frá 1944 til 1946. Ég var síðan búin
að fá skólavist í Íþrótta- og kenn-
araskólanum á Laugarvatni þegar
pabbi kom að máli við mig. „Margrét
mín,“ sagði hann. „Þú ert eina stelp-
an mín. Ég vil ekki að þú verðir eins
og strákur.“ Hann sendi mig síðan í
húsmæðraskólann Ósk á Ísafirði.“
Varstu ekki fúl yfir að fá ekki að ráða
ferðinni? „Jú, ég hef örugglega verið
fúl til að byrja með,“ viðurkennir
Margrét og bandar frá sér annarri
hendinni til marks um að þessa
ákvörðun föður síns vilji hún síður

ræða frekar. „Ég varð náttúrlega
bara að gjöra svo vel og gera eins og
mér var sagt og fór í húsmæðraskól-
ann og þar var ég einmitt þegar Ís-
lendingar gengu í Nato árið 1949. Ég
man alveg greinilega eftir því þegar
Þorbjörg Bjarnadóttir skólastjóri
kallaði á okkur á sal til að hlusta á út-
varpið og til merkis um hvað heim-
urinn er lítill er gaman að segja frá
því að einn af háværustu hvítliðunum
við Alþingishúsið var verðandi eig-
inmaður minn – Guðjón Valgeirs-
son.“

Nám víkur fyrir trúlofun

Eftir námið í húsmæðraskólanum
lá leiðin til höfuðborgarinnar. „Ég
var ekkert ókunnug Reykjavík því
að frá því að ég var 13 ára hafði ég
oft komið í bæinn til að heimsækja
tvær móðursystur mínar,“ segir
Margrét. Ekki leið heldur á löngu
þar til hún var búin að koma sér vel
fyrir í Reykjavík og farin að vinna á
skrifstofu Mjólkursamsölunnar við
Laugaveg. „Ég hafði alveg frá því að
ég var smábarn á Háeyri haft gaman

að því að rissa upp teikningar af alls
konar flíkum og hélt því áfram eftir
að ég kom til Reykjavíkur. Þorvarð-
ur bróðir vildi endilega að ég fengi
tækifæri til að rækta frekar þennan
áhuga. Hann stakk að lokum upp á
því að ég færi í 6 mánaða nám í tísku-
teiknun til New York. Ekkert varð
þó úr því að ég færi í námið því að á
þessum tíma var ég trúlofuð Guð-
jóni. Ég sé að þú ert hissa. Ungar
stúlkur myndu ekki láta slíkt stöðva
sig í dag. Þetta var allt öðruvísi í þá
daga,“ segir Margrét hugsi. Þau
Guðjón giftu sig á Jónsmessunni
sumarið eftir að hann varð stúdent
frá Menntaskólanum í Reykjavík ár-
ið 1951.

Margrét hélt áfram að vinna á
skrifstofu Mjólkursamsölunnar um
haustið. „Ég sá fyrir okkur á meðan
Guðjón stundaði nám í lögfræði. Sá
tími var ekki jafnlangur og ætla
mætti því að Guðjón er ákaflega vel
gefinn og tókst að ljúka náminu á 3
árum. Á meðan Guðjón var í náminu
eignuðumst við frumburðinn Valgeir
– tónlistarmann. Tengdamóðir mín

gætti hans fyrir okkur þar til hann
byrjaði á Laufásborg. Við áttum
heima á Njálsgötu 32 og venjulega
rölti ég með hann í leikskólann áður
en ég fór í vinnuna. Stundum fór
Guðjón með hann á leiðinni í háskól-
ann.“

Systkini saman í rekstri

Eftir að Guðjón lauk embættis-
prófi í lögfræði gerðist hann fulltrúi
hjá Birni Ingvarssyni, lögreglu-
stjóra á Keflavíkurvelli, og var að-
eins í Reykjavík um helgar. Á meðan
sá Margrét um heimilið og fékk til
þess 100 kr. í hverri viku. „Fljótlega
eftir að Guðrún Arna, hjúkrunar-
fræðingur og nú markaðsfulltrúi hjá
Thorarensen lyfjum ehf., fæddist ár-
ið 1957 dugði sú upphæð tæplega til
að framfleyta okkur út vikuna. Ég
ákvað því að reyna fyrir mér í fram-
leiðslu á gjafavöru að þýskri fyrir-
mynd. Hugmyndin var í sjálfu sér
einföld. Ég keypti haug af herða-
trjám, festi króka neðan í þau,
þræddi snúru í gegnum krókana og
klemmdi síðan venjulegar klemmur 

Amma á fullri ferð
Morgunblaðið/Árni Sæberg

Margrét Árnadóttir lætur sig ekki muna um að reka fyrirtæki í ullariðnaði þótt komin sé á 75. aldursár.

Margrét Árnadóttir hreifst
fyrst af íslensku ullinni árið
1964. Sú hrifning hefur
ekki dvínað í 40 ár. Anna G.
Ólafsdóttir ræddi við Mar-
gréti um lífshlaupið og
þennan trausta fylginaut.

Þrjár fyrirsætur í slám frá Margréti (t.v.). Til hægri eru Guðrún Bjarnadóttir, fyrrverandi alheimsfegurðardrottning, og María Guðmundsdóttir, fyrirsæta og síðar ljósmyndari, í stökkum frá Sportveri.

á snúruna til að hægt væri að hengja
þar föt. Með fyrstu herðatrén fag-
urlega skreytt undir hendinni fór ég
svo til Sigurðar í versluninni Ham-
borg. Hann tók mér afar vel, sam-
þykkti að taka herðatrén í umboðs-
sölu og seldi fyrir mig nokkur
hundruð stykki.“

Eftir að yngsta barnið, Sigríður
Anna, grunnskólakennari og há-
skólanemi, kom í heiminn árið 1959
flutti fjölskyldan í stórt hús í Hlíð-
argerði 25, Háagerðismegin. „Eftir
tilraunina með herðatrén var ég
komin á bragðið í viðskiptum og var
ekki lengi að sjá aukna möguleika í
þessu stóra rými. Fyrst um sinn
lagði ég áherslu á myndarlega leik-
fangabangsa og var með fjöldann all-
an af konum í vinnu við framleiðsl-
una. Bangsarnir voru seldir í
leikfangaverslunum í borginni og
þjóna sumir hverjir hlutverki sínu
enn þann dag í dag. Ég framleiddi
líka kanínupoka undir náttföt og ým-
islegt fleira. Auðvitað fór ekki
framhjá bræðrum mínum að ég hafði
viðskiptavit og endirinn varð sá að

við stofnuðum saman fyrirtækið
Sportver árið 1963. Fyrirtækið
keypti dýrindis Pfaff-saumavélar og
var með 6–8 manns í vinnu til að
byrja með. Ekki leið heldur á löngu
þar til reksturinn var farinn að hlaða
utan á sig svo um munaði. Sundfatn-
aður frá Sportveri naut vaxandi vin-
sælda og brátt vorum við farin að
framleiða alls kyns íþróttafatnað
bæði fyrir einstaklinga og íþrótta-
félög um allt land. Fyrr en varði
hafði reksturinn sprengt utan af sér
húsnæðið. Sportver flutti því fljót-
lega á 3. hæðina á Skúlagötu 51 þar
sem 35 manns voru í vinnu þegar
mest var að gera.“

Gesturinn sem ekki fór

Hvernig fórstu að því að stunda
þennan rekstur með þrjú ung börn?
„Von þú spyrjir,“ segir Margrét og
brosir út í annað. „Satt að segja
bjargaði mér algjörlega að um svip-
að leyti og fjölskyldan fluttist í Hlíð-
argerðið kom fullorðin kona, Guðrún
Jónsdóttir, í heimsókn til okkar og
líkaði svo vel að hún fór ekki frá okk-

ur í 17 ár. Hún var ankeri barnanna á
heimilinu á meðan hvað mest var að
gera í rekstrinum. Svo tók ég stelp-
urnar töluvert með mér í alls konar
útréttingar. Enn þann dag í dag slæ
ég stundum ósjálfrátt hendinni í far-
þegasætið þegar ég snarbremsa til
að passa upp á að þær skelli ekki á
mælaborðið því að þá voru engin bíl-
belti. Eftir á að hyggja finnst mér í
rauninni ótrúlegt hverju mér tókst
að koma í verk á þessum tíma. Ég
keypti ekki bara inn allt efni í fata-
framleiðsluna og hannaði allar flík-
urnar heldur sá ég um söluna úti um
allt land og magnið var ekkert smá-
ræði. Sportver framleiddi á tímabili
íþróttafatnað fyrir nánast öll íþrótta-
félög á landinu. Við framleiddum
íþróttafatnað fyrir langflestar
íþróttagreinar og sérmerktum flík-
urnar ákveðnum félögum fyrst ís-
lenskra fyrirtækja. Þar með er held-
ur ekki öll sagan sögð því að með
íþróttafatnaðinum framleiddi Sport-
ver ýmiss konar tískufatnað. Strech-
buxurnar eru örugglega þekktastar.
Á tímabili áttu nær allar íslenskar
stelpur einar slíkar í mosagrænum
lit frá Sportveri.“

Margrét hélt stöðugt áfram að
prófa sig áfram með ný snið og efni.
„Ullin átti hug minn allan um 1964,“
viðurkennir hún. „Eftir miklar spek-
úlasjónir ákvað ég að fá Ásgerði
Búadóttir veflistakonu til að setja
saman fyrir mig fallega voð. Með
hana í höndunum fékk ég síðan aðra
góða konu til að aðstoða mig við að
útbúa snið á eins konar stakk. Einu
sinni heyrði ég Hauk Gunnarsson í
Rammagerðinni segja frá því í viðtali
að Margrét Árnadóttir hefði fyrst Ís-
lendinga látið sérvefa ullarvoð í
fjöldaframleiðslu á tískufatnaði. Ég
varð auðvitað ákaflega upp með mér
yfir þessari staðhæfingu og er enn
sannfærð um að stakkurinn sé ein af
mínum best heppnuðu flíkum. Hann
varð líka fljótt afar vinsæll og ekki
bara á Íslandi því að útflutningurinn
var talsverður, t.d. til Bandaríkj-
anna, Þýskalands og Danmerkur.
Stakkurinn þótti hátíska og má til
gamans geta þess að María Guð-
mundsdóttir fyrirsæta og síðar ljós-
myndari átti alltaf stakk til að
bregða sér í á meðan kaldast var í
París. Íranska keisaraynjan Farah
Diba sást í sínum stakk á skíðum í
Austurríki og áfram mætti telja – en
nú er ég aftur dottin ofan í kvenna-
grobb.“

Börnin gleymdust í bílnum

Margrét segist hafa fengið eins
konar hugljómun þegar hún var að
koma úr fríi á Seyðisfirði með börnin
sín þrjú í bílnum árið 1965. „Við vor-
um að fara yfir Möðrudalsöræfi og
búin að keyra fram hjá fullt af fal-
legu austfirsku fé þegar fullsköpuð
flík varð allt í einu til í kollinum á
mér – sláin fræga. Hugboð mitt um
flíkina átti síðan eftir að styrkjast
enn frekar á leiðinni. Ég ætlaði að
keyra alla leiðina til baka í einni lotu
og þurfti á allri minni einbeitingu að
halda til að keyra á móti sólinni í
Húnavatnssýslunum. Eftir að þær
voru að baki slappaði ég síðan svo
rækilega af að ég keyrði á brúar-
stólpa í Hrútafirði og þurfti að tjalda
yfir mig og börnin um nóttina. Við
gistum reyndar tvær nætur í tjald-
inu því að senda þurfti sérstaklega
eftir varahlut í bílinn. Seinni daginn
vöknuðum við síðan við sólarupprás
við jarmandi fé allt í kringum tjaldið.
Bændurnir þarna í kring voru að
smala fé sínu af fjalli einmitt þennan
dag. Þetta var stórfengleg sjón og
hlaut að vera sterk vísbending um að
hugboð mitt um slána væri rétt. Ég
var heldur ekki lengi að keyra til
Reykjavíkur þegar búið var að gera
við bílinn og börnin mín eru enn að
hlæja að því að þegar ég kom heim
var flýtirinn á mér svo mikill að kom-
ast niður á saumaverkstæði til að
gera fyrstu slána að ég gleymdi al-
veg að hleypa þeim út úr bílnum.“

Fyrstu slárnar voru framleiddar
úr sama efni og stakkarnir. „Fljót-
lega fór ég síðan að láta framleiða
einlitar slár með prjónuðum bekk að
framan og kögri að neðanverðu. Fyr-
ir utan starfsemina á Skúlagötunni
voru lengi á bilinu 40 til 50 konur að
handprjóna bekkina og kögra fyrir
mig slárnar úti um allan bæ. Að lok-
um var þó farið að vélprjóna bekk-
ina. Skemmst er frá því að segja að
slárnar nutu ómældra vinsælda bæði
hér heima og erlendis, t.d. keypti

Bing Crosby eina slíka handa sinni
konu. Markaðssetningin náði til allra
helstu viðskiptalandanna og eigin-
lega verð ég að fá að nota tækifærið
til að lýsa eftir auglýsingu úr dönsk-
um auglýsingabæklingi þar sem
Litla hafmeyjan er klædd í slá frá
Sportveri. Ég hafði ekki rænu á því
að ná mér í hann á sínum tíma.“

Tískuverslanir spruttu upp

Margrét stóð á krossgötum eftir
að Björn Guðmundsson klæðskeri
keypti sig inn í Sportver með Kór-
ónafötin svokölluðu um miðjan sjö-
unda áratuginn. „Ég hafði engan
áhuga á karlmannafötum og var
fljótlega leyst út úr rekstrinum með
saumavélarnar. Ég stofnaði síðan
ásamt börnunum mínum fyrirtækið
Sheepa og hélt rekstrinum áfram,
fyrst í kjallaranum í Hlíðargerðinu
og eftir að við Guðjón skildum í
Bröttubrekku 9 í Kópavogi.“

Sheepa hélt áfram þar sem frá var
horfið í Sportveri með framleiðslu á
slám og öðrum ullarvarningi. „Ég
framleiddi húfur, trefla, strokka,
grifflur og legghlífar og eiginlega er
svolítið gaman að segja frá því að
strokkarnir, grifflurnar og legghlíf-
arnar eru komnar aftur í tísku
núna,“ segir Margrét og viðurkennir
að hún hafi alltaf haft gaman að því
að reyna eitthvað nýtt. „Eitt af því
var stofnun tískuvöruverslunarinnar
Búðin við Brunninn í Aðalstræti.
Þessi verslun var mjög skemmtilegt
verkefni. Þar var bæði á boðstólum
tískufatnaður frá Sheepu og innflutt-
ur tískufatnaður. Margir muna
örugglega eftir kjólunum frá
Sheepu. Ég keypti inn hrábómull, lét
framleiða fallega kjóla með blúndum
og litaði síðan. Margar íslenskar
konur giftu sig í þessum kjólum.
Reksturinn gekk mjög vel í eitt og
hálft ár. Þá vaknaði ég allt í einu upp
við það að 14 álíka verslanir höfðu
sprottið upp allt í kringum mig í
bænum. Ég sá mér því þann kost
vænstan að selja verslunina 2 árum
eftir að ég hafði sett hana á stofn.“

Þekkti hvert einasta bensínlok

Örlögin höguðu því þannig til að
Margrét flutti til Ísafjarðar árið 1975
og bjó þar í 6 ár. „Að vissu leyti var
tíminn á Ísafirði ágætur. Ég eign-
aðist þar marga góða vini og hafði
alltaf nóg að gera, t.d. rak ég sameig-
inlega bensínstöð Shell, Esso og Olís
á Ísafirði í 4 og hálft ár. Óhætt er að
segja að ég hafi þekkt hvert einasta
bensínlok í bænum. Ég daðraði líka
aðeins við pólitík, þ.e. tók sæti á lista
Framsóknarflokksins. Stoltust er ég
yfir því að hafa stofnaði Golfklúbb-
inn á Ísafirði. Löngu áður en ég flutt-
ist til Ísafjarðar hafði ég smitast af
golfbakteríunni af bræðrum mínum
og fannst náttúrlega alveg ómögu-
legt að enginn golfklúbbur væri í
bænum. Úr því tókst mér að bæta og
tvisvar hefur mér verið boðið vestur í
stórafmæli klúbbsins. Á 70 ára af-
mælinu mínu fékk ég silfurmerki
Golfsambands Íslands fyrir að
stofna golfklúbbinn.“

Margrét fór að vinna að aðhlynn-
ingu og dægradvöl aldraðra í Múla-
bæ og Hlíðabæ eftir að hún flutti aft-
ur suður. Eftir að rekstur Sunnu-
hlíðar hófst fór hún svo að vinna þar
og starfaði við dægradvölina í 9 ár.
„Ég held að ég hafi ekki sagt þér að
ég er Soroptimisti,“ segir hún áköf.
„Sorioptimistar voru upphafið að
Sunnuhlíðarsamtökunum. Núna
eiga samtökin 108 leiguíbúðir og
hjúkrunarheimili fyrir 65 manns. Ég
monta mig gjarnan af því að hafa átt
þarna hlut að máli. Fátt er betra
heldur en að geta litið til baka og séð
svona eftir sig. Ég hafði sérstaklega
gaman að því að vinna með gamla
fólkinu, t.d. þessi teppi. Þau eru nán-
ast gerð úr engu og segja hvert sína
sögu. Hér eru ungar stúlkur að vinna
á síldarplaninu á Siglufirði og áfram
mætti telja. Við seldum sex hundruð
svona teppi til styrktar Sunnuhlíð á
sínum tíma,“ segir Margrét og sýnir
myndir af fallega unnum veggtepp-
um.

Einkaréttur á Keikó úr ull

„Einhvern veginn gat ég þó aldrei
hætt að hugsa um ullina,“ viðurkenn-
ir Margrét. „Ullin er ekki bara falleg
að sjá. Togið og þelið mynda í sam-
einingu einhverja bestu einangrun
sem hægt er að hugsa sér – meira að
segja blautt. Þessa staðreynd hafa

Íslendingar náttúrlega þekkt og ís-
lenskar konur prjónað ógrynni af
ýmiss konar skjólfatnað úr ull í alda-
raðir. Einhver mesta byltingin í ull-
ariðnaðinum varð svo þegar fé-
lagarnir Guðjón Hjartarson og
Sigurður Gunnlaugsson fundu upp
loðbandið svo að loksins var hægt að
vinna ullina í prjónavélum árið 1969.
Þessi tækninýjung myndaði í raun
grunninn á framleiðslu á ullarfatn-
aði.“

Eftir að hafa starfað um árabil
með öldruðum stóðst Margrét ekki
lengur mátið og fór aftur út í eigin
rekstur með fyrirtækinu M-design –
litlu eins manns fyrirtæki. „Eins og
áður er ég aðalhönnuðurinn,“ segir
hún. „Flíkurnar eru síðan framleidd-
ar í samstarfi við þrjú önnur fyrir-
tæki. Ístex framleiðir ullarbandið.
Prjónastofan Janus með Gunnlaug
Sigurðsson, son Sigurðar Gunn-
laugssonar í broddi fylkingar, prjón-
ar úr því voð. Saumastofan Tinna
tekur síðan við og saumar saman
flíkurnar. Öll þessi fyrirtæki skila
mjög fallegri vinnu. Núna læt ég
framleiða fyrir mig 23 vöruflokka úr
ull, íslensku skinni og fleece-efni
nota ég gjarnan í fóður með ullinni.
Af einstökum flíkum er hægt að
nefna anorakka, svokallaðar skvísu-
peysur, vesti, húfur, hettutrefla,
strokka, gærueyrnaskjól, legghlífar,
vettlinga og hatta. Allan þennan
fatnað er hægt að fá í helstu ullar-
vöruverslunum landsins. Sjáðu
þennan – hann heitir Fjórir í einum
af því að hægt er að bera hann á fjóra
mismunandi vegu. Ég er alltaf að
þróa nýjar flíkur. Hugmyndirnar
koma ýmist beint í höfuðið á mér eða
þróast út frá myndum í tískublöðum
eða eldri flíkum. 

Ég heyrði í útvarpinu í bílnum á
meðan ég var að útrétta niðri í bæ að
Keikó ætti að koma til Íslands og ók
beinustu leið upp á einkaleyfisskrif-
stofu til að sækja um einkaleyfi á
mynstrum með Keiko í ullarfatnaði.
Ég framleiddi talsvert af flíkum með
myndum af háhyrningnum en hafði
lítið upp úr krafsinu eins og fleiri.
Við skulum heldur ekki gleyma því
að aðeins 10% af svona rekstri eru
hugmyndavinna. Afgangurinn er
bara puð. 

Ömmubörnin mín hafa sagt við
mig: „Amma, þú ert ekki með neina
ömmuvængi,“ segir Margrét og sýn-
ir stælta upphandleggsvöðvana.
„Ástæðan er einföld – ég er alltaf að
bera vörurnar mínar í búðirnar.
Venjulega safna ég saman pöntunum
og ek svo af stað með skutbílinn full-
an af fatnaði í þessar 17 verslanir
hérna á suðvesturhorninu. Ég get
heldur ekki kvartað yfir lítilli sölu þó
að janúar hafi verið heldur rólegur.
Febrúar var betri og svo fjölgar
ferðamönnum með vorinu.“ 

Blaðamaður kemur auga á gítar í
einu horninu. Margrét grípur hann
og játar því að tónlist sé henni í blóð
borin. „Ég byrjaði aðeins að læra á
orgel hjá pabba þegar ég var lítil en
skorti þolinmæði til að halda áfram.
Aftur á móti er ég ágætlega partí-
fær með gítarinn og segist stundum
hafa kennt Valgeiri fyrstu gripin. Ég
var alltaf með gítarinn með mér þeg-
ar ég var að vinna með gamla fólk-
inu. Ég hef líka oft gripið í hann þeg-
ar ég hef verið veislustjóri í veislum.
Núna legg ég áherslu á að rækta
tengslin við barnabörnin mín 8 og
hreyfa mig í frítímanum. Ég geri æf-
ingar og stunda golf þó að ég sé
kannski ekki eins góð og áður. Hér
áður fyrr vann ég stundum til verð-
launa. Ætli ég sé ekki með hérna um
20 verðlaun bæði verðskuldað og
óverðskuldað,“ segir Margrét og
hlær innilega og svarar því hvað sé
svona skemmtilegt við golf. „Hvert
einasta högg er ævintýri og svo er fé-
lagsskapurinn náttúrlega alveg frá-
bær.“

Hvað um ástina – hefur hún vitjað
þín síðustu árin? „Hvort hún hefur!
Við Nonni minn erum búin að vera
hamingjusamt par í nokkur ár.
Nonni heitir reyndar Jón Þ. Ólafsson
fullu nafni og vinnur á Fiskistofu.
Hann er margfaldur Íslandsmeistari
og Ólympíufari í hástökki. Þó að
hann sé bara 62 ára og því dálítið
yngri heldur en ég líður okkur af-
skaplega vel saman og hittumst um
hverja helgi til að gera eitthvað
skemmtilegt. Hann er úrvalsmaður
– hann Nonni minn.“

Á ferli Margrétar hafa strokkar, legghlífar og grifflur tvisvar komist í tísku. 

Edda Björk Pétursdóttir, ömmustelpa, í skvísupeysu frá M-design.

ago@mbl.is

